
Anem a karaw a manam 
kano Paskwa aya am nangay 
si Jesus do Betania. 
Diaya o kavahayan ni 
Lazaro a pinayvangon do 
nakadiman narana. As 
nanghap si Maria so pabango a 
oyod a maynyen as kapaphot na sia 
do kokod ori ni Jesus as kanyisnyis na dia ya 
no book na. As napno o vahay awri no angot na.



As si Judas Iscariote a asa dira do dose sawri am 
nangay dira do maato a papali a omdakaw nia dira.
As pinakamia da o nadngey daya di 
Judas as nipromisa da o 
katoroh da dia so kartos. 
As chinita na an maypango 
o kahapan na si Jesus 
a traydoren dira. 



As nangay sa o disipolos saw a 
omparin so vinata naw as kahanda 
darana no oyaven ori. Do kawyab 
daw am nanghap si Jesus so 
tinapay as tayoka a 
mamahemahes do Dios am 
nikchikchid na as katoroh na sia 
dira do disipolos nawri a 
makavata sia, “Ahapen nio 
ya as kakan nio 
sia, ta nia o 
karakohan ko.”



Nanghap pa si Jesus so kopa a 
yanan no vino as tayoka a 
mamahemahes am tinoroh na 
dira as kavata na sia dira, 
“Minom kamo atavo. Ta nia o 
raya ko a omoyog a makayamot 
do aro a tawo a mapasigoro sia 
o promisa aya no Dios a 
kalibrian do gatos.”



“Simon, hawahawayen na anti nio ni Satanas so oyod a 
mahara, amna tayto koymo a ipachahoahok tapian 
diabdibdis o saray mo. As an mayvidi ka na anti 
diaken am sidongen mo pa sa o kakakteh mo saya.”
Vatan sia ni Pedro di Jesus, “Apo, handa ako a 
machivan dimo a aran do kalaboso anmana aran 
kadimanan pa.”



“Vatahen ko dimo, mo Pedro ta manam so kawni na 
anti no manok do malatiat am maypitdo mo anti a 
vatahen o kadi mo a makasincharan diaken.” 



Pinayvan sa ni Jesus 
as kangay da do logar 
ori a ngaranan da so 
Gethsemani. Vinata na 
dira, “Mavidin kamo 
dia ta mangay ako 
a machahoahok do 
maypaypangay na paya.”
As vinata na, “Abba, 
Ama, mian dimo o atavo 
a ipakapamarin as 
pavawahen mo pa diaken 
o kopa aya amna yaken 
ava o onotan asna no 
inolay mo o onotan ko.” 



Dawa mian sa daw am mawara sa Judas kano aro a 
sinjalo as kano gwardia sa do templo a mian so armas 
kano soho a tinovoy da no maato sa a papali 
kanira no Fariseo. As no asa dira do 
disipolos naya am binakbakan na o 
pachirawatan ori no apohen 
da no papali as natilpas o 
manwanan do tadinya na. 
Amna vinata ni Jesus, 
“Ibhes nio o kapachilaban 
nioaya,” as katodo sia ni 
Jesus o tadinya no 
binakbakan aya am 
napia as kapakavidi na. 



Inaresto da si Jesus as kangay da nia do vahay no 
mato danaya dira do papali. As si Pedro am minonot a 
marayi di Jesus. Do kayan darana do hawa no 
vahay aya am nangatong 
sa so paydangdangan 
da as nachidisdisna 
dira si Pedro.



Vatan sia no asaw do 
pachirawatan no apohen 
da no papali a lipos no tawo 
ori a nitilpas ni Pedro so 
tadinya o, “Navoya koymo 
kaytiyaw a rarayay na do 
hardin awri.” Amna pinirwa 
ya a ipachisobna ni Pedro as 
nanyeng a omoni o asa ka 
manok. As minehbet si Pedro as 
katanyis na so oyod a mahara. 



Nasa sa o konseho aya a mangay ni 
Jesus di Pilato, Ahsan nia ni Pilato 
si Jesus, “Imo o patol da no Judeo 
saya?” “Tayto mo a vatahen,” kwana 
ni Jesus. Minirwa a machisisirin 
dira si Pilato do kakey 
na omlibri si Jesus, 
amna nangyaw sa o 
tawotawo saya a makavata 

sia, “Papasken do kros, 
papasken o niaya a tawo!”



Torohan narana nia ni Pilato si 
Jesus dira a papasken da. 
Inahap da si Jesus as kaparara 
da sia dia o kros ori a papaskan 
da sia as kangay da do logar a 
tawagan da so Logar no Yanga 
no Oho. Do chirin no Hebreo 
am tawagan da ya so Golgota.



Dawri o pinapaskan da si 
Jesus as kano dadwa pa sa 
ka tawo a mayviit sia.



Nawlib o rial no araw as no kortina do templo ori am 
nayara. As kwanasaw am ipangyaw na vatahen ni 
Jesus, “Ama, tayto ko na parawaten dimo o pahad 
ko.” As tayoka naya vatahen am 
tawsan no kaynawa na.



As do kamakoyab narana do araw 
aya a kapayprepara do araw no 
kapaynaynehah, am nawara si 
Jose no Arimatea a asa ka 
aniven a membro no 
konseho ori kano asa 
sia a ompanapanaya 
so kawara no Dios 
a maypatol. 

Naynyengdet a 
mangay di Pilato a 
omahes nia ivovon o 
karakohan ori ni 
Jesus.



Pinagtin na o karakohan ori ni 
Jesus as kapongos na dia no 
lamit a sinadiw na as 
kapangay na sia do asa ka 
vovon a pinarin do asa 
ka bato a akmay 
achip as 

kapamadede na dia 
so bato o pantaw 
no vovon awri.



Do mavekhas ori no omonot aw a 
araw do araw dana no 
kapaynaynehah am nasa 
sa mangay di Pilato o 
maato sa a papali kanira 
no Fariseo, a 
makavata sia, . . . 



. . .  “Tayto namen a manakem o 
vinata no maydaday aya 
tawo do kaviay na pa, 
ta mirwa kono anti a 
maviay do karahan 
no tatdo 
a karaw.”



“Dawa pinagwardia da o vovon 
nawri as pinangayan da so 
marka o bato ori tapian 
mavoya da an mian o 
omiwang sia tapian 
masigorado da o kabo 
no omtodotodo so 
vovon ori.”



Makarahan o araw ori no 
kapaynaynehah do malatiat 
ori no Dominggo am nangay 
sa Maria Magdalena kano 
asa pa ka Maria do 
vovon ori ni Jesus. 
Naychehat o mayet 
a nini as kayan no 
anghel no Dios a 

yapo do hanyit 
a omvadede so 
bato ori a aneb 
no vovon nawri 
as kapaydisna 
na do bato ori.



Naychalayilayin sa mamo o gwardia 
sirawri as kalba da akmay 
nadiman do nakavoya da 
so anghel aya.



Amna vinata no anghel ori 
do mavavakes sawri, “Mamo 
kamoava. Mapanmo ko o 
katayto nio a komita si 
Jesus aya a pinapasek 
da do kros. Ara pava 
dia ta minirwa dana 
a maviay a akma so 
vinata na dinio.

Mangay kamo dia 
as katidib nio dia 
o nayanan naya.”



As nangalisto sa komaro do vovon ori a 
maysagel so kamo kano kasoyot da do 
kapayayo daya a mangay dira do 
disipolos sawri ni Jesus a 
mapapanmo nia dira o 
vinata nawri no anghel dira.



Amna dekey as kayan ni Jesus do 
anaman dawri a makavata sia dira o, 
“Kapian kamo pa no Dios.” Nyeng 
sa maypasngen sia as kadogod 
da a ompondan do kokod 
na as kanianib da sia.



As do kwanasaw am napavoya pa dira do onse sawri 
do katori da koman a dia so pinaynananawan na sira a 
makayamot do kabo no saray da kano kakehnet da a 

di manganohed dira do nakavoya awri sia do 
nakarahan no nakapirwa na maviay, As do nakatayoka 

na a mangononong dira am tomnohos do hanyit as 
kapaydisna na do kawananan sia no Dios.



6054

Takwan 
      makayamot do 
      oyod a rakoh a 

addaw no Dios no tawotawo do mondo 
aya am tinoroh na o mavoyvoh naya 

a Manganak tapian an sino o 
manganohed sia am ara pava o 

          abo so pandan a kadimanan 
             na asna makarawat so 
                  viay a abo so 
                     pandan.



Roma 3:23
takwan naytavo o tawo a nakagatos as kadi da 

makatongtongan do salapan no Dios.

Roma 6:23
Takwan no aspangan no gatos am kadimanan, pero 

viay a abo so pandan o regalo aya no Dios a 
makayamot do ka si Jesu Cristo dana no Apohen ta.

Hebreo 9:27
As akma so kasigorado no kawara no natongdo a 
maypisa a kadiman no tawo as kawnot no kasalap 

na do hosga no Dios, 



Efeso 2:8,9
Makayamot do grasia no Dios o nilibri na dinio do 

nakasaray nio ni Jesus. Niaya am yapo ava do 
tinanitanyan nio, ta tinoroh dinio no Dios a libri.

Makayamot ava ya do mapia a pinariparin, ta tarek a 
mian o mapakamato so karakohan na.

Roma 10:9,10
As an vatahen mo o kasinchad mo di Jesus a Apohen as 

kapanganohed mo dia do tawol mo o nakapayvangon sia no 
Dios si Jesus am malibri ka.

Takwan do kapanganohed no asa ka tawo di Jesus o 
ipayvadiw na a mahosto do salapan na, as do kapavata 

na sia o nakapanganohed narana am kasincharan 
so nakalibri narana.



Juan 3:16,17
Takwan makayamot do oyod a rakoh a addaw no Dios no 

tawotawo do mondo aya am tinoroh na o mavoyvoh naya a 
Manganak tapian an sino o manganohed sia am ara pava o 
abo so pandan a kadimanan na asna makarawat so viay a 
abo so pandan. Ta tinovoy ava no Dios o Manganak naya 
do mondo aya a mapagtin so kastigo an dia voken a no 

nakawara na a omlibri so tawo.

1 Juan 5:11-13
Nia o vatahen pa no Dios o nakatoroh na diaten so viay a 

abo so pandan a makayamot do Manganak naya. As an 
sino o minrawat dana so Manganak naya no Dios am mian 
o viay na a abo so pandan. Asna an sino o di pa minrawat 

sia am arava o viay na a abo so pandan. Tayto ako a 
maytolas dinio a tayto dana manganohed do Manganak 
aya no Dios tapian mapanmo nio o katayto dana no viay 

nio a abo so pandan,

